
條目： 

《達摩多羅禪經》 

內容： 

達摩多羅禪經 二卷（15） 佛陀跋陀羅譯 

1、「見佛身相好，無量諸功德，第一寂滅法，清淨離煩惱。聖眾功德海，甚深無崖

底，種種微妙相，現身及境界。見已心歡喜，頂法具足相。」 

出處： 

※參見《達摩多羅禪經》卷 1 (CBETA, T15, no. 618, p. 313, c18-26)： 

「諸相三三昧，正向解脫門，初觀四聖諦，真實十六行。 

 成就煖法已，增進真實觀，見佛身相好，無量諸功德， 

 第一寂滅法，清淨離煩惱。聖眾功德海，甚深無崖底， 

 種種微妙相，現身及境界。見已心歡喜，頂法具足相。」 

條目： 

《觀佛三昧海經》 

內容： 

佛說觀佛三昧海經  十卷（15） 佛陀跋陀羅譯 

1、观三十二相，观佛心（同），观四威儀，观佛像，观七佛。 

2、「若能至心繫念在內，端坐正受，观佛色身，當知是人心如佛心與佛無異。雖在

煩惱，不為諸惡之所覆蔽。」（一．六四六上） 

3、念般若波羅密，退阿修羅。（一．六四七中） 

4、「入塔观像」 （二．六五六中）（三．六五六中）（四．六六五中）（七．六八一

下）（九．六八九上）（一○．六九四下） 

5、稱三世諸佛名，說罪；向眾僧發露悔過。──在家悔法 （三．六六○下） 

6、「其陀羅尼，名旋憶持。」（四．六六三上） 

7、「諸佛心者，是大慈也。」（六．六七四中） 



8、十方十佛──有名字（六．六七八上）（九．六八八中～下） 

9、優填王鑄金像。（六．六七八中） 

10、那乾訶羅國佛影洞，又「先世為菩薩時，兩兒布施處、投身餓虎處、以頭布施

處、剜身千燈處、挑目布施處、割肉代鴿處。」（七．六八一上） 

11、「菩薩法者唯有四法。何等為四？一者、晝夜六時說罪懺悔。二者、常修念佛不

誑眾生。三者、修六和敬心不恚慢。四者、修行六念如救頭然。」（七．六八二中～

下） 

12、佛化童子化淫女。佛現馬陰藏相，化長根尼犍。（八．六八五下～六八六下） 

13、四方四佛（與密同）（九．六八九上） 

14、观佛像法（九．六九○下） 

出處： 

1、观三十二相，观佛心（同），观四威儀，观佛像，观七佛。 

2、「若能至心繫念在內，端坐正受，观佛色身，當知是人心如佛心與佛無異。雖在

煩惱，不為諸惡之所覆蔽。」（一．六四六上） 

※參見《佛說觀佛三昧海經》卷 1〈六譬品 1〉(CBETA, T15, no. 643, p. 646, a14-20)： 

佛告大王：「與父無異，但其力能不及其父百千萬倍。」佛告父王：「如是如是！未來

世中，諸善男子善女人等及與一切，若能至心繫念在內，端坐正受觀佛色身，當知是

人心如佛心與佛無異。雖在煩惱，不為諸惡之所覆蔽，於未來世雨大法雨。」 

3、念般若波羅密，退阿修羅。（一．六四七中） 

※參見《佛說觀佛三昧海經》卷 1〈六譬品 1〉(CBETA, T15, no. 643, p. 647, b3-9)： 

「是時帝釋坐善法堂，燒眾名香發大誓願：『般若波羅蜜是大明呪、是無上呪、無等等

呪，審實不虛，我持此法當成佛道，令阿修羅自然退散。』作是語時，於虛空中有四

刀輪，帝釋功德故自然而下，當阿修羅上時，阿修羅耳鼻手足一時盡落，令大海水赤

如絳汁。」 

4、「入塔观像」 （二．六五六中）（三．六五六中）（四．六六五中）（七．六八一

下）（九．六八九上）（一○．六九四下） 

※參見《佛說觀佛三昧海經》卷 2〈觀相品 3〉(CBETA, T15, no. 643, p. 656, a24-b6)： 

佛告阿難勅諸四眾：「勤觀佛眼慎勿休廢，觀佛眼者必獲無量微妙功德。髮際額廣及髮

䗍文，眼眶眼眉，眼睫眼畫，如是等眾相光明，若能暫見，除六十劫生死之罪。未來

生處必見彌勒，賢劫千佛威光所護，心如蓮華而無所著，終不墮於三塗八難。若坐不



見當入塔觀，入塔觀時，亦當作此諸光明想，至心合掌䠒跪諦觀，一日至三日心不錯

亂，命終之後生兜率天，面見彌勒菩薩色身端嚴，應感化導，既得見已身心歡喜入正

法位。」佛告父王：「如是觀者名為正觀，若異觀者名為邪觀。」 

※參見《佛說觀佛三昧海經》卷 3〈觀相品 3〉(CBETA, T15, no. 643, p. 656, b21-c2)： 

佛告父王：「若四部眾遠離憒閙，正念思惟佛耳相者，此人生處耳根清淨無諸穢惡，耳

常得聞無上微妙十二部經，聞已信解如說修行，除滅八十劫生死之罪。若不見者，如

前入塔諦觀像耳，一日至十四日，亦得如向所說功德，是故智者當勤修集正觀佛耳，

勿使廢失；若病苦時倚側偃臥，亦當觀佛清淨耳相。如是觀像耳，如前所想心不懈

退，後身生處亦常得與陀羅尼人以為眷屬，聞法憶持譬如貫珠。如是觀者名為正觀，

若異觀者名為邪觀。」 

※參見《佛說觀佛三昧海經》卷 4〈觀相品 3〉(CBETA, T15, no. 643, p. 665, b6-9)： 

佛告阿難：「佛滅度後佛諸弟子，見佛胸相光者，除却十二万億劫生死之罪，若不能見

胸相分明者入塔觀之。如是觀者名為正觀，若異觀者名為邪觀。」 

※參見《佛說觀佛三昧海經》卷 7〈觀四威儀品 6〉(CBETA, T15, no. 643, p. 681, b29-

c7)： 

「佛滅度後，如我所說觀佛影者，是名真觀如來坐。觀如來坐者，如見佛身等無有

異，除百千劫生死之罪。若不能見，當入塔觀一切坐像，見坐像已懺悔障罪。此人觀

像因緣功德，彌勒出世，見彌勒佛初始坐於龍華樹下結加趺坐，見已歡喜，三種菩提

隨願覺了。」 

※參見《佛說觀佛三昧海經》卷 9〈本行品 8〉(CBETA, T15, no. 643, p. 689, a22-b9)： 

爾時財首菩薩白佛言：「世尊！我念過去無量世時，有佛世尊亦名釋迦牟尼！彼佛滅後

有一王子名曰金幢，憍慢邪見不信正法。知識比丘名定自在，告王子言：『世有佛像眾

寶嚴飾極為可愛，可暫入塔觀佛形像。』時彼王子隨善友語入塔觀像，見像相好，白

言比丘：『佛像端嚴猶尚如此，況佛真身？』作是語已比丘告言：『汝今見像若不能禮

者，當稱：「南無佛！」』是時王子合掌恭敬稱：『南無佛！』還宮係念念塔中像，即於

後夜夢見佛像。見佛像故心大歡喜，捨離邪見歸依三寶，隨壽命終，由前入塔稱南無

佛因緣功德，恒得值遇九百萬億那由他佛，於諸佛所常勤精進，逮得甚深念佛三昧，

三昧力故諸佛現前為其授記，從是以來百萬阿僧祇劫不墮惡道，乃至今日獲得甚深首

楞嚴三昧。爾時王子，今我財首是也！」 

※參見《佛說觀佛三昧海經》卷 10〈念十方佛品 11〉(CBETA, T15, no. 643, p. 694, 

c27-p. 695, a11)： 

「見諸佛者，獨一心淨不與他共，應當供養十方諸佛。云何供養？是人出定、入塔見

像、念持經時，若禮一佛當作是念：『正遍知諸佛心智無有限礙，我今禮一佛即禮一切



佛；若思惟一佛即見一切佛；見一一佛前有一行者，接足為禮皆是己身。』若以一華

供養佛時，當作是念：『諸佛法身功德無量，不住不壞湛然常安，我今以華奉獻諸佛，

願佛受之。』作是念已復當起想：『我所執華從草木生，持此供養可用擬想。』即當作

想身諸毛孔，令一毛孔出無數華雲，以此華雲運想擬意供一切佛，一一佛上化成華臺

諸佛受之，於十方界施作佛事，供養香時亦復如是！」 

5、稱三世諸佛名，說罪；向眾僧發露悔過。──在家悔法 （三．六六○下） 

※參見《佛說觀佛三昧海經》卷 3〈觀相品 3〉(CBETA, T15, no. 643, p. 660, c19-26)： 

佛告諸釋子：「汝今可稱過去佛名，為佛作禮；并稱汝父，禮過去佛；亦稱我名，敬禮

於我，未來有佛號曰彌勒，亦當敬禮。說汝先世邪見之罪，今佛現世沙門大眾一切雲

集，汝當向諸大德眾僧發露悔過，隨順佛語懺悔諸罪，佛法眾中，五體投地如太山

崩。向佛懺悔心眼得開，見佛色身端嚴微妙，如須彌山光顯大海。」 

6、「其陀羅尼，名旋憶持。」（四．六六三上） 

※參見《佛說觀佛三昧海經》卷 4〈觀相品 3〉(CBETA, T15, no. 643, p. 663, a8-14)： 

佛告阿難：「眾生欲觀釋迦文佛肉髻光明，當作是觀，作是觀者，若心不利，夢中得

見，雖是心想能除無量百千重罪。如是觀者，現身必見諸大菩薩，見菩薩故聞其說

法，聞說法故得陀羅尼，其陀羅尼名旋憶持。如是觀者名為正觀，若異觀者名為邪

觀。」 

7、「諸佛心者，是大慈也。」（六．六七四中） 

※參見《佛說觀佛三昧海經》卷 6〈觀四無量心品 5〉(CBETA, T15, no. 643, p. 674, b6-

14)： 

爾時世尊說是語時，佛心力故，十種白光從佛心出，其光遍照十方世界，一一光中無

量化佛乘寶蓮華。時會大眾見佛光明，如頗梨水或見如乳，見諸化佛從佛胸出入於佛

臍，遊佛心間乘大寶船，經往五道受罪人所，一一罪人見諸化佛，如己父母善友所

親，漸漸為說出世間法。是時空中有大音聲告諸大眾：「汝等今者應觀佛心，諸佛心者

是大慈也，大慈所緣緣苦眾生。 

8、十方十佛──有名字（六．六七八上）（九．六八八中～下） 

※參見《佛說觀佛三昧海經》卷 6〈觀四威儀品 6〉(CBETA, T15, no. 643, p. 678, a5-

21)： 

「爾時摩耶夫人宮中，自然踊出五百億光，此光明中有大寶臺，一一臺上有十方佛。

如是諸佛，自說名字安慰佛母。東方善德佛，持妙寶花散釋迦牟尼及摩耶上，化成花

蓋，此花蓋中百億化佛，合掌起立問訊佛母；南方栴檀德佛，持寶蓮花散釋迦牟尼及

散佛母上，化成花蓋，於花蓋中無數化佛，合掌起立問訊佛母；西方無量明佛，以寶



蓮花散釋迦牟尼及佛母上，化成花蓋，無數化佛合掌起立問訊佛母；北方相德佛，以

寶蓮花散釋迦牟尼及佛母上，化成花蓋，無數化佛合掌起立問訊佛母。東南方無憂德

佛、西南方寶施佛、西北方花德佛、東北方三乘行佛、上方廣眾德佛、下方明德佛，

如是等佛各以寶花，散釋迦牟尼佛上及散佛母，化成花蓋，一一蓋中無數化佛，合掌

起立問訊佛母。」 

※參見《佛說觀佛三昧海經》卷 9〈本行品 8〉(CBETA, T15, no. 643, p. 688, b18-c5)： 

東方善德佛告大眾言：「汝等當知，我念過去無量世時有佛世尊，名寶威德上王如來、

應、正遍知，彼佛出時亦如今日說三乘法。時彼佛世有一比丘有九弟子，與諸弟子往

詣佛塔禮拜佛像，見一寶像嚴顯可觀，既敬禮已目諦視之說偈讚歎，隨壽脩短各自命

終。既命終已，生於東方寶威德上王佛國土，在大蓮華結加趺坐忽然化生，從此已後

恒得值遇無量諸佛，於諸佛所淨修梵行，得念佛三昧海，既得此已諸佛現前即與授

記，於十方面隨意作佛。東方善德佛者則我身是！南方栴檀德佛、西方無量明佛、北

方相德佛、東南方無憂德佛、西南方寶施佛、西北方華德佛、東北方三乘行佛、上方

廣眾德佛、下方明德佛，如是等十佛世尊，因由禮㙮一讚偈故，於十方面得成為佛，

豈異人乎？我等十方佛是！」 

9、優填王鑄金像。（六．六七八中） 

※參見《佛說觀佛三昧海經》卷 6〈觀四威儀品 6〉(CBETA, T15, no. 643, p. 678, b3-

14)： 

佛告父王：「云何名如來從忉利天下閻浮提時光相變應？我初下時，無數天子百千天女

侍從世尊，獨見一佛圓光一尋放千光明，足步虛空躡階而下。時佛光中七佛像現，從

佛光出導佛前行。時優填王，戀慕世尊鑄金為像，聞佛當下，象載金像來迎世尊！蓮

華色比丘尼化作瑠璃山，結加趺坐在山窟中，無量供具奉迎世尊！爾時金像，從象上

下猶如生佛，足步虛空足下雨華，亦放光明來迎世尊！時鑄金像，合掌叉手為佛作

禮。爾時世尊！亦復長跪合掌向像，時虛空中百千化佛，亦皆合掌長跪向像。」 

10、那乾訶羅國佛影洞，又「先世為菩薩時，兩兒布施處、投身餓虎處、以頭布施

處、剜身千燈處、挑目布施處、割肉代鴿處。」（七．六八一上） 

※參見《佛說觀佛三昧海經》卷 7〈觀四威儀品 6〉(CBETA, T15, no. 643, p. 681, a8-

b1)： 

「爾時世尊坐龍王窟不移坐處，亦受王請入那乾訶城，耆闍崛山、舍衛國、迦毘羅

城、及諸住處皆見有佛。時虛空中蓮華座上無量化佛，一切世界滿中化佛，龍王歡喜

發大誓願：『願我來世得佛如此。』佛受王請經七日已，王遣一人乘八千里象，持諸供

具遍一切國供養眾僧，到處皆見釋迦文佛。信反白王：『如來世尊！不但此國，餘國亦

有！餘國諸佛皆說苦、空、無常、無我、六波羅蜜。』王聞是語，豁然意解得無生

忍。 



「爾時世尊還攝神足從石窟出，與諸比丘遊履先世為菩薩時，兩兒布施處、投身餓虎

處、以頭布施處、剜身千燈處、挑目布施處、割肉代鴿處，如是諸處龍皆隨從。是時

龍王，聞佛還國，啼哭雨淚白言：『世尊！請佛常住，云何捨我？我不見佛，當作惡

事，墜墮惡道。』爾時世尊安慰龍王：『我受汝請坐汝窟中，經千五百歲。』時諸小龍

合掌叉手，勸請世尊還入窟中。諸龍見佛坐已窟中，身上出水身下出火作十八變，小

龍見已，復更增進堅固道心。釋迦文佛踊身入石，猶如明鏡人見面像，諸龍皆見佛在

石內映現於外。爾時諸龍合掌歡喜，不出其池常見佛日。」 

11、「菩薩法者唯有四法。何等為四？一者、晝夜六時說罪懺悔。二者、常修念佛不

誑眾生。三者、修六和敬心不恚慢。四者、修行六念如救頭然。」（七．六八二中～

下） 

※參見《佛說觀佛三昧海經》卷 7〈觀四威儀品 6〉(CBETA, T15, no. 643, p. 682, b29-

c3)： 

「菩薩法者唯有四法。何等為四？一者、晝夜六時說罪懺悔。二者、常修念佛不誑眾

生。三者、修六和敬心不恚慢。四者、修行六念如救頭然。」 

12、佛化童子化淫女。佛現馬陰藏相，化長根尼犍。（八．六八五下～六八六下） 

※參見《佛說觀佛三昧海經》卷 8〈觀馬王藏品 7〉(CBETA, T15, no. 643, p. 685, c6-p. 

686, a2)： 

「爾時世尊化三童子，年皆十五面貌端正，勝諸世間一切人類。此女見已身心歡喜，

為化年少五體投地，敬禮年少，白言：『丈夫！我今此舍如功德天，福力自在眾寶莊

嚴，我今以身及與奴婢奉上丈夫，可備灑掃，若能顧納隨我所願，一切供給無所愛

惜。』作是語已化人坐床，未及食頃，女前親近白言：『丈夫！願遂我意。』化人不

違，隨己所欲即附近已。一日一夜心不疲厭；至二日時愛心漸息；至三日時白言：『丈

夫！可起飲食？』化人即起纏綿不已，女生厭悔，白言：『丈夫！異人乃爾？』化人告

言：『我先世法凡與女通，經十二日爾乃休息。』女聞此語如人食噎，既不得吐又不得

咽，身體苦痛如被杵擣；至四日時如被車轢；至五日時如鐵丸入體；至六日時支節悉

痛如箭入心，女作念言：『我聞人說迦毘羅城淨飯王子，身紫金色三十二相，愍諸盲冥

救濟苦人，恒在此城常行福慶，放金色光濟一切人，今日何故不來救我？』作是念已

懊惱自責：『我從今日乃至壽終，終不貪色，寧與虎狼、師子、惡獸同處一穴，不貪色

欲受此苦惱。』作是語已復起飯食，行坐共俱無奈之何，化人亦瞋：『咄！弊惡女廢我

事業，我今共汝合體一處不如早死，父母宗親若來覓我於何自藏？我寧經死不堪受

恥。』女言：『弊物我不用，爾欲死隨意。』」 

※參見《佛說觀佛三昧海經》卷 8〈觀馬王藏品 7〉(CBETA, T15, no. 643, p. 684, c17-p. 

685, a2)： 

「時女眾中，有一婬女名曰：可愛，告諸女言：『沙門瞿曇！本性無欲人言不男，故於



眾中演說苦空毀欲不淨，若有身分皆具足者，於大眾中應去慚愧如尼揵子，出身示

我。審有此相，我等歸伏為其弟子；若無此相虛說不淨，此無根人性自無欲，云何不

說欲為不淨？』說是語已，如來爾時化作一象，如轉輪聖王象寶，時象脚間出一白

華，猶如象支漸漸跓地。諸女見已歡喜大笑，各相謂言：『沙門善幻乃化作此。』佛復

化作一馬王像，出馬王藏，如琉璃筒下垂至膝，諸女見已彌言是幻。末利夫人見此化

相，白諸比丘尼及優婆夷：『我等諸女宜各退還，婬女所說不可聽聞。世尊大慈，今欲

化之必作異變，我等宜避。』禮佛而退。」 

※參見《佛說觀佛三昧海經》卷 8〈觀馬王藏品 7〉(CBETA, T15, no. 643, p. 686, a26-p. 

687, a23)： 

佛告阿難：「我昔初成道時，伽耶城邊住熙連河側，有五尼揵。第一尼揵名薩闍多，五

百徒眾；餘四各有二百五十弟子。時諸尼揵自稱得道，來至我所，以其身根繞身七

匝，來至我所敷草而坐，即作是語：『瞿曇！我無欲故梵行相成，我之身根乃能如此如

自在天，我今神通過踰沙門百千萬倍，沙門作一我當作二。』即於地中化作一樹，以

其身根絞繞著樹，滿七匝已，令樹雲霧如龍王氣，高聲大喚舉手唱言：『瞿曇！我梵行

相事驗如此，汝稱男子，言大丈夫，以何為證？』 

佛告阿難：「佛滅度後，天眾、龍眾、夜叉眾、沙門眾、婆羅門眾，問佛世尊過去世時

清淨無欲修諸梵行得何果報？汝當答言：『佛有馬王藏相，與身平等七合盈滿，如金剛

器中外俱淨，為度眾生出現是相，化佛光明妙蓮華雲其數無量，如此身者，從無數世

無染安隱善持戒、慧、尸，波羅蜜生。』」 

佛勅阿難：「佛滅度後佛諸弟子！欲觀如來陰馬藏相，當作是觀。如是觀者是名正觀，

若異觀者名為邪觀。佛滅度後佛諸弟子，若有係心正念思惟佛梵行相化佛光明者，常

於夢中見十方佛，此人生生恒修梵行，除却二十萬劫生死之罪。」 

13、四方四佛（與密同）（九．六八九上） 

※參見《佛說觀佛三昧海經》卷 9〈本行品 8〉(CBETA, T15, no. 643, p. 688, c14-p. 689, 

a12)： 

「時會大眾見十方佛，及諸菩薩國土大小，如於明鏡見眾色像。財首菩薩所散之華，

當文殊上即變化成四柱寶臺，於其臺內有四世尊，放身光明儼然而坐，東方阿閦、南

方寶相、西方無量壽、北方微妙聲。時四世尊以金蓮華散釋迦佛，未至佛上化為華

帳，有萬億葉，一一葉間百千化佛，化佛放光。光中復有無數化佛，寶帳成已四佛世

尊從空而下，坐釋迦佛床讚言：「善哉善哉！釋迦牟尼！乃能為於未來之世濁惡眾生，

說三世佛白毫光相，令諸眾生得滅罪咎。所以者何？我念昔曾空王佛所出家學道，時

四比丘共為同學，習學三世諸佛正法，煩惱覆心，不能堅持佛法寶藏，多不善業當墮

惡道。空中聲言：『汝四比丘！空王如來雖復涅槃，汝之所犯謂無救者，汝等今當入塔

觀佛，與佛在世等無有異。』我從空聲入塔觀像眉間白毫相，即作是念：『如來在世光

明色身與此何異？佛大人相願除我罪。』作是語已，如大山崩五體投地，懺悔諸罪觀



佛眉間。懺悔因緣，從是已後八十億阿僧祇劫不墮惡道，生生常見十方諸佛，於諸佛

所受持甚深念佛三昧，得三昧已諸佛現前授我記別。東方有國，國名妙喜，彼土有

佛，號曰阿閦，即第一比丘是！南方有國，國名日歡喜，佛號寶相，即第二比丘是！

西方有國，國名極樂，佛號無量壽，第三比丘是！北方有國，國名蓮華莊嚴，佛號微

妙聲，第四比丘是！」 

14、观佛像法（九．六九○下） 

※參見《佛說觀佛三昧海經》卷 9〈觀像品 9〉(CBETA, T15, no. 643, p. 690, c1-19)： 

佛告阿難：「佛滅度後現前無佛，當觀佛像。觀佛像者，若比丘、比丘尼、優婆塞、優

婆夷、天龍八部、一切眾生欲觀像者，先入佛塔以好香泥及諸瓦土塗地令淨，隨其力

能燒香散華供養佛像，說己過惡禮佛懺悔，如是伏心經一七日。復至眾中塗掃僧地除

諸糞穢，向僧懺悔禮眾僧足，復經七日。如是供養心不疲厭，若出家人應誦毘尼，極

令通利；若在家人孝養父母恭敬師長，調心令軟。心若不軟當強折伏令心調順，如調

象馬不令失御。心柔順已，住於靖處燒眾名香，禮釋迦文而作是言：『南無大德、我大

和上、應、正遍知、大悲世尊！願以慈雲覆護弟子。』作是語已五體投地泣淚像前，

從地而起齊整衣服結加趺坐，繫念一處隨前眾生，繫心鼻端、繫心額上、繫心足指。

如是種種隨意繫念專置一處，勿令馳散使心動搖，心若動搖舉舌拄腭，閉口閉目叉手

端坐，一日至七日令身安隱，身安隱已然後想像。」 

 


